
ВОВЕД

I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ
Потребата од донесување на Закон за изменување и дополнување на Законот за средното образование е заради внесување на законска одредба за организирање на избор и доделување на награда во определен паричен износ на учениците кои се најдобри ученици во струката од завршните години во стручното образование.

II. ЦЕЛИ, НАЧЕЛА И ОСНОВНИ РЕШЕНИЈА
Целта на предлог законот е да се мотивираат и наградат најдобри ученици од завршните години во стручното образование со доделување на награда во определен паричен надомест.

 III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОН ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА
Овој закон не предизвикува фискални импликации.
IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИН НА НИВНО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ
Овој закон не предизвикува материјални обврски за одделни субјекти.

Средствата се обезбедуваат од Буџетот на Република Македонија.
ПРЕДЛОГ - ЗАКОН 
ЗА ИЗМЕНУВАЊЕ И ДОПОЛНУВАЊЕ НА

ЗАКОНОТ ЗА СРЕДНОТО ОБРАЗОВАНИЕ

Член  1

Во Законот за средното образование („Службен весник на Република Македонија“ бр. 44/95, 24/96, 34/96, 35/97, 82/99, 29/02, 40/03, 42/03, 67/04, 55/05, 113/05, 35/06, 30/07, 49/07, 81/08, 92/08, 33/10, 116/10, 156/10, 18/11, 51/11, 6/12, 100/12, 24/13, 41/14, 116/14 и 135/14) по членот 24-а се додава нов член 24-б, кој гласи:

„Член 24-б

(1) Министерството, за освоено прво, второ или трето место на меѓународен натпревар од областа на математиката и природните науки, на ученикот и на наставникот кој го подготвувал ученикот за натпреварот, поединечно им доделува парична награда во износ од 50 % од просечната нето плата исплатена по работник во Републиката во последниот месец пред доделувањето на наградата за освоено прво место, 40% за освоено второ место и 30% за освоено трето место.
(2) Под меѓународен натпревар од став (1) на овој член се подразбира натпревар на кој учествуваат ученици од најмалку десет различни држави.

(3) За доделување на паричната награда од ставот (1) на овој член, Министерството објавува јавен повик еднаш во годината.

(4) Министерството, во соработка со Центарот за стручно образование и обука, може да организира избор за најдобар ученик во струката од завршните години  на образованието во стручното образование.

(5) На ученикот кој е избран за најдобар ученик во струката од завршните години  на образованието во стручното образование и на наставникот кој го подготвувал ученикот за натпреварот, Министерството поединечно им доделува парична награда во износ од 50 %, од просечната нето плата исплатена по работник во Републиката во последниот месец пред доделувањето на наградата.

(6) Начинот на избор за најдобар ученик во струката од завршните години  на образованието во стручното образование го утврдува министерот, на предлог на Центарот за стручно образование и обука.“

Член 2
Во Законот за изменување и дополнување на Законот за средното образование („Службен весник на Република Македонија“ бр.41/14) во член 10 во ставот 2 точката на крајот на реченицата се брише и се додаваат зборовите „а одредбите кои се однесуваат на условот за положен  психолошки тест и тест за интегритет кои ќе започнат да се применуваат од  1 февруари 2016 година.“

Член 3
Во Законот за изменување и дополнување на Законот за средното образование („Службен весник на Република Македонија“ бр.135/14) во членот 6 зборовите „член 5“ се заменуваат со зборовите „член 4“.

Член 4

Подзаконскиот акт предвиден со овој закон ќе се донесе во рок од три месеци од денот на влегувањето во сила на овој закон.

Член 5

Се овластува Законодавно-правната комисија на Собранието на Република Македонија да утврди пречистен текст на Законот за средното образование.

Член 6

Овој закон влегува во сила осмиот ден од денот на објавувањето во „Службен весник на Република Македонија“.
ОБРАЗЛОЖЕНИЕ НА ПРЕДЛОГ-ЗАКОНОТ ЗА ИЗМЕНУВАЊЕ И ДОПОЛНУВАЊЕ  НА ЗАКОНОТ ЗА СРЕДНОТО ОБРАЗОВАНИЕ
I. ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГ НА ЗАКОНОТ ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА СРЕДНОТО ОБРАЗОВАНИЕ

Со членот 1 по членот 24-а се додава нов член 24-б со кој се уредува дека  Министерството за образование и наука, за освоено прво, второ или трето место на меѓународен натпревар од областа на математиката и природните науки, на ученикот и на наставникот кој го подготвувал за натпреварот, им доделува парична награда во износ до 50 % од просечната нето плата исплатена по работник во Републиката во последниот месец пред доделувањето на наградата. Под меѓународен натпревар се подразбира натпревар на кој учествуваат ученици од најмалку десет различни држави. За доделување на паричната награда Министерството објавува јавен повик еднаш во годината.

Министерството за образование и наука, во соработка со Центарот за стручно образование и обука, може да организира избор за најдобар ученик во струката од завршните години  на образованието во стручното образование. На ученикот кој е избран за најдобар ученик во струката од завршните години  на образованието во стручното образование и на наставникот кој го подготвувал за натпреварот, Министерството му доделува парична награда во износ до 50% од просечната нето плата исплатена по работник во Републиката во последниот месец пред доделувањето на наградата. Начинот на избор за најдобар ученик во струката од завршните години  на образованието во стручното образование го утврдува министерот, на предлог на Центарот за стручно образование и обука.

Со членот 2 во Законот за изменување и дополнување на Законот за средното образование („Службен весник на Република Македонија“ бр.41/14) во член 10 ставот 2 се менува и дополнува со одложена примена.
Со членот 3 во членот 7 од Законот за изменување и дополнување на Законот за средното образование („Службен весник на Република Македонија“ бр.135/14) зборот „член 5“ се заменува со зборот „член 4“.

Во членот 4 се уредува рокот за донесување на подзаконскиот акт предвиден во овој закон.

Со членот 5 се овластува Законодавно-правната комисија на Собранието на Република Македонија да утврди пречистен текст на Законот за средното образование.

     Со членот 6 се уредува влегувањето во сила на законот.

II.МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ
Со оглед на тоа што со овој закон се врши изменување и дополнување на членови во Законот за средното  образование, решенијата содржани во одредбите се меѓусебно поврзани  и чинат една правна целина.
III.ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА

 Потребата од донесување на Закон за изменување и дополнување на Законот за средното образование е заради внесување на законска одредба за организирање на избор и доделување на награда во определен паричен износ на учениците кои се најдобри ученици во струката од завршните години во стручното образование.

ОДРЕДБИ ОД ЗАКОНОТ ЗА СРЕДНОТО ОБРАЗОВАНИЕ
КОИ СЕ  ИЗМЕНУВААТ И ДОПОЛНУВААТ

Член 24-а

 (1) За развивање на различните интереси на учениците, средното училиште организира училишни екскурзии коишто се определени со годишната програма за работа на училиштето.

(2) Учениците во училишните екскурзии се вклучуваат доброволно.

(3) За учениците што покажуваат особен успех по одделни предмети се организираат натпревари на општинско, регионално и државно ниво.

(4) Натпреварите ги организираат акредитирани здруженија на наставници.

(5) Здруженијата на наставниците треба да бидат акредитирани од комисија за акредитација на здруженија на наставници, формирана од министерот.

(6) Комисијата е составена од седум членови, од кои по двајца се претставници од Mинистерството, Бирото и Центарот за стручно образование и обука и еден претставник од мнозинскиот синдикат на наставници. Еден член од комисијата е претседател, кој го именува министерот.

(7) Основни критериуми за акредитација на здруженијата на наставници за организирање на натпреварите се: натпреварите на учениците да се организирани од страна на наставници што изведуваат настава по одделен наставен предмет (сроден предмет или научна област на која припаѓа наставниот предмет), здруженијата на наставниците да се регистрирани како здружение најмалку три години до денот кога аплицираат за организирање на натпревари и да обезбеди организирање на натпревари на целата територија на Република Македонија на сите наставни јазици.

(8) За освоено прво место на натпревар на државно ниво на ученикот и неговиот наставник им се доделува парична награда, чија висина ја утврдува министерот, на предлог на комисијата од ставот (6) на овој член.

(9) Висината на паричната награда од ставот (8) на овој член е во износ најмногу до 50% од просечната нето плата исплатена по работник во Републиката во последниот месец пред доделувањето на наградата.

(10) Начинот и поблиските критериуми на организирање и изведување на натпреварите на учениците по одделни предмети на општинско, регионално и државно ниво го утврдува министерот, на предлог на Бирото и Центарот за стручно образование и обука.

(11) Начинот на изведувањето на училишните екскурзии на учениците го утврдува министерот, на предлог на Бирото.
Закон за изменување и дополнување на Законот за средното образование („Службен весник на Република Македонија“ бр. 41/14): 

Член 10

Одредбите од членот 2 на овој закон ќе започнат да се применуваат со денот на започнувањето со примената на Законот за вработените во јавниот сектор („Службен весник на Република Македонија“ бр. 27/14) и Законот за административните службеници („Службен весник на Република Македонија“ бр. 27/14).
Одредбите на членовите 4 5 став 1 на овој закон ќе започнат да се применуваат по една година од денот на влегувањето во сила на овој закон, освен одредбите од членот 5 став 1 кој ќе започнат да се применуваат по три години од денот на влегувањето во сила на овој закон.
Закон за изменување и дополнување на Законот за средното образование („Службен весник на Република Македонија“ бр. 135/14):
Член 6 

Решенијата за зголемување, односно за намалување на платите на наставниците согласно објавениот извештај со резултати од спроведеното екстерно проверување на постигањата на успехот на учениците за учебната 2013/2014 година ќе се донесат согласно одредбите од член 5 од овој закон.

